
Frumvarp til laga
um

fiskimat.

(Lagt fyrir alþingi 1909).

1- gr.
Allur saltfiskur, sem fluttur er hjeðan af landi og fara á til Spánar eða 

ítaliu, hvort heldur beina leið eða um önnur lönd, skal metinn og flokkaður 
eptir gæðum at fiskimatsmönnum undir umsjón yíirfiskimatsmanns. Yfirfiski- 
matsmennirnir skulu einnig hafa umsjón með útskipun, hleðslu og meðferð fiskj- 
arins i útflutningsskipunum og gefa fyrirskipanir hjer að lútandi, er þeim er 
skylt að hlýða, er hlut eiga að máli. Hverjum fiskfarmi skal fylgja vottorð 
yfirfiskimatsmanns ritað á farmskrárnar.

Nánari reglur um matið og meðferð vörunnar bæði við útskipun og i 
útflutningsskipunum skulu settar í erindisbrjefum yfirfiskimatsmanna og fiski- 
matsmanna, sem stjórnarráðið gefur út.

2. gr.
Ráðherrann skipar yfirmatsmennina, og skulu þeir hafa aflað sjer 

þekkingar á fiskimati, verkun og meðferð fiskjar, annaðhvort með þvi að hafa 
starfað sem fiskimatsmenn eða á annan hátt.

Þeir skulu rita undir eiðstaf, um að þeir vílji hlýða ákvæðum þeim, 
sem sett eru viðvíkjandi starfi þeirra, og með alúð og kostgæfni rækja skyfd- 
ur þær, sem á þeim hvila i stöðu þeirra.

3. gr.
Þessir yfirfiskimatsmenn skulu þegar skipaðir og.laun þeirra greidd úr 

landssjóði:
1. Yfirfiskimatsmaðurinn í Reykjavik. Urndæmi hans skal ná yfir 

svæðið austan frá Þjórsá vestur að Öndverðarnesi; árslaun hans eru 2000 kr.
2. Yfirfiskimatsmaðurinn á ísafirði. Umdæmi hans skal ná yfir svæðið 

frá Öndverðarnesi norður til Reykjarfjarðar i Strandassýslu; árslaun hans eru
1800 kr.
3. Yfirfiskimatsmaðurinn á Akureyri. Umdæmi hans skal ná yfir 

svæðið frá og með Reykjarfirði austur að Langanesi; árslaun hans eru 1600 kr.
4. Yfirfiskimatsmaðurinn á Seyðisfirði. Umdæmi hans skal ná norð-



an frá Langanesi suður að Hornafirði, að þeim firði meðtöldum; árslaun hans 
eru 1600 kr.

5. Yíirfiskimatsmaðurinn i Vestmanneyjum. Umdæmi hans eru Vest- 
manneyjar og Vík í Mýrdal og árslaun 800 kr.

Tölu yfirfiskimatsmanna má auka með fjárveiting á fjárlögum og verð- 
ur þá gjörð nauðsynleg breyting á umdæmum þeirra með konungsúrskurði.

4. gr.
Fiskimatsmenn skipar lögreglustjóri á hverjum fiskiútflutningsstað svo 

marga, sem yfirfiskimatsmaður telur þurfa, og eptir tillögum hans. Þeir skulu 
áður en þeir taka til starfa rita undir eiðstaf, sem stjórnarráðið fyrirskipar.

5. gr.
Þegar yfirfiskimatsmenn takast ferð á hendur út fyrir lögsagnar- 

umdæmi það, sem þeir eru búsettir i til þess að meta saltfisk til út- 
flutnings, skulu útflytjendur greiða þeim i fæðispeninga 2 kr. fyrir hvern 
dag, sem þeir nauðsynlega þurfa að vera að heiman útaf þvi, og ferðakostnað, 
hvorttveggja eftir reikningi, sem stjórnarráðið úrskurðar, ef hhitaðeigendur 
geta ekki komið sjer saman. Nú er í sömu ferðinni metinn fiskur fyrir fleiri 
en einn útflytjanda og skal þá jafna þessum kostnaði niður á þá í rjettu 
hlutfalli.

Kaup fiskimatsmanna fyrir störf þeirra við fiskimat greiða útflytjendur 
saltfisksins þeim, eftir því sem nánara verður ákveðið í erindisbrjefum fiski- 
matsmanna.

6. gr.
Yfirfiskimatsmenn og fiskimatsmenn mega ekki taka á móti nokkurri 

þóknun, hverju nafni sem nefnist, frá þeim, sem metið er fyrir, frá skipstjór- 
um á útflutningsskipinu eða öðrum, sem við skipið eru riðnir, annari en 
borgun þeirri, sem ákveðin er i lögum þessum eða erindisbrjefi þeirra.

Þeir mega ekki heldur vera í þjónustu kaupmanna eða annara, sem 
láta meta fisk til útflutnings.

/. gr.
Auk starfa sinna við mat á saltfiski til útflntnings, skulu yfirfiskimats- 

mennirnir skyldir að ferðast um i umdæmum sinum eptir samráði við stjórn- 
arráðið og leiðbeina mönnum í fiskimeðferð og lita eptir henni. A þessum 
ferðum fá þeir ferðakostnað greiddan úr landssjóði eptir reikningi, sem stjórn- 
arráðið úrskurðar. Nú framkvæma þeir jafnframt fiskimat á þessum ferðum 
og skal þá tiltöhilegur hluti ferðakostnaðarins greiddur af útflytjendum þeim, 
sem fiskur hefur verið metinn fyrir.

8. gr.
Sá sem flytur út eða lætur flytja út saltfisk til Spánar eða ítaliu, án 

þess að láta meta hann eða fá matsvottorð um hann samkvæmt þessum lögum, 
sæti 100 til 3000 kr. sektum til landssjóðs.

Um mál út af brotum þessum fer sem um almenn lögreglumál.



9- gr-
Um hegningu fyrir brot yfirfiskimatsmanna og fiskimatsmanna gegn 

ákvæðum þessara laga fer eptir hinum almennu hegningarlögum.

10. gr.
Lög þessi öðlast gildi 1. janúar 1910.

A t h u g a s e m d i r við 1 a g a f r u m v a r p þetta.
Á fjárlögunum fyrir árin 1904 og 1905 var eftir tillögum stórkaup- 

mannasamkundunnar i Kaupmannahöfn og kaupmannaráðsins i Reykjavik, 
veitt fje úr landssjóði til að launa tvo yfirmatsmenn á gæðum fiskfarma, ann- 
an i Reykjavik og hinn á ísafirði, og umboðsstjórninni jafnframt veitt heim- 
ild til að gefa út erindisbrjef fyrir þá. Árið 1904 voru yfirmatsmenn þessir 
skipaðir og fóru þeir báðir sama árið til Spánar og Ítalíu til þess að kynna 
sjer markaðinn þar fyrir saltfisk frá íslandi, og kröfur manna þar, að því er 
snertir gæði þessarar vöru. Sama ár gaf stjórnarráðið út erindisbrjef fyrir 
yfirfiskimalsmennina og fiskimatsmenn, sem aðallega framkvæma matið á 
fiskinum undir umsjón yfirinatsmannanna; eru erindisbrjef þessi prentuð i B- 
deild stjórnartiðindanna 1904 bls 179—184 og 191—196. Með þessu var ekki 
lögð á nein skylda til að láta meta þann fisk, sem fluttur væri út, heldur var 
útflytjendum i sjálfs vald sett, hvort þeir vildu láta þessa matsmenn meta 
fisk sinn og gefa vottorð um hann. Matsmenn þessir voru þó mikið notaðir 
til þess að meta saltfisk til útflutnings, sjerstaklega i Reykjavik og annarstaðar 
við Faxaflóa.

Saltfiskur sá, sem þessir menn höfðu metið gat sjer brátt gott álit á 
Spáni og Ítalíu, og stjórnarráðinu hefur enda borist erindi trá nokkrum kaup- 
mönnum á Spáni þar sem þeir telja það æskilegt, að öllum saltfiski, sem 
þangað flyttist fylgi matsvottorð lögskipaðra yfirmatsmanna. Þótt matsmcnn 
þessir, eins og getið var, hafi verið talsvert mikið notaðir, þá hefur þó undanfarin 
ár verið flutt eigi alllítið af salttiski til Spánar og Ítalíu, sem þeir hafa ekki 
verið látnir meta, sjerstaklega frá ísafirði og öðrum útflutningsstöðum á Vest- 
urlandi. Mun útflytjendum hafa þótt þeir nokkuð strangir í kröfum sinum 
að þvi er fyrsta flokks saltfist snertir, útskipun vörunnar og hleðsluna i út- 
flutningsskipunum. Það verður nú að álíta óheppilegt, að menn geti þannig 
skotið sjer undan matinu, og jafnvel selt saltfisk á markaðinum sem fyrsta 
flokks vöru, þó hún sje það ekki i sjálfu sjer; það mun geta kastað rýrð á 
islenskan saltfisk i heild sinni og þannig einnig á góðu vöruna. Síðasta al- 
þingi hafði og einnig þessa skoðun. Á fjárlögin fyrir 1908 og 1909 setti það 
inn ákvæði um það, við fjárveitinguna til yfirmatsmannanna, að þegar skip, 
sem flytja fiskfarma til Spánar og Ítalíu, eru afgreidd frá Reykjavik og ísafirði, 
beri lögreglustjóra að sjá um, að vottorð yfirmatsmannsins um gæði vörunnar 
sje ritað á hleðsluskjöl þeirra, ella rita á þau vottorð sitt um það, að send- 
andi vörunnar hafi, þrátt fyrir áskorun, neitað að láta yfirmatsmanninn meta 
gæði hennar. Alþingi samþykkti einnig þingsályktun, þar sem það skorar á 



landsstjórnina að leggja fyrir næsta alþingi frumvarp til laga, sem lögbjóði 
fiskimat á öllum tullverkuðum saltfiski, er flytst frá íslandi til Spánar og íta- 
líu, og að engan fisk megi flytja til þessara staða nema lögskipaðir fiskimats- 
menn hafi gefið vottorð um gæði hans.

Stjórnarráðið leitaði siðan álits yfirfiskimatsmannanna i Reykjavik og á 
ísafirði um það, hvort þeir teldu æskilegt, að matsskyldu þessari væri komið 
á og ef svo væri, hvernig þeir teldu, að matinu yrði heppilegast fyrir komið. 
Þeir mæltu eindregið með þvi, að matsskyldu væri komið á, eins og þings- 
ályktunin fer fram á, og töldu það fyrirkomulag, sem nú er á matinu i Reykja- 
vik og ísafirði heppilegast, og töldu þörf á að bætt væri 3 nýjum yfirfiskimats- 
mönnum við þá 2, sem nú eru, og hverjum yflrmatsmanni skipað ákveðið 
svæði af landinu sem umdæmi, en fiskimatsmenn skipaðir á útflutningsstöð- 
unum eftir þörfum. Stjórnarráðið hefur fallist á þetta og er lagafrumvarp þetta 
samið á þeim grundvelli.

Auk matsstarfanna er yfirfiskimatsmönnunum gjört að skyldu að hafa 
annað áríðandi starf á hendi, sem sje að vera ráðunautar almennings að því 
er fiskverkun og meðferð fiskjar snertir, svo þessi mikilsverða útflutningsvara 
landsmanna, fiskurinn, geti orðið sem best og útgengilegust á markaðinum 
erlendis og sem mest að skapi kaupendanna. Er yfirmatsmönnum í því efni 
gjört að skyldu að ferðast um umdæmi sin.

Um hin einstöku ákvæði frumvarpsins skulu gjörðar þessar athugasemdir.

Um 1. gr.
í þessari grein er farið fram á, að allur saltfiskur, sem fara á til Spán- 

ar og Ítalíu, skuli matsskyldur, enda þótt fiskurinn sje fluttur fyrst til annara 
landa, t. d. Norvegs, sem stundum hefur verið titt. Það þykir nauðsynlegt bæði 
vegna þess, að kaupendur, á Spáni að minnsta kosti, óska þess og svo vegna 
þess, að annars væri hægt að koma sjer hjá matinu. Auðvitað getur fiskurinn 
skemmst þá við umferming úr einu skipi i annað, en kaupandinn á Spáni 
eða ítaliumenu vita, að fiskurinn kemur ekki beina leið, og að matsvottorðið 
gildir aðeins um fiskinn eins og hann var, er honum var skipað út hjer á landi.

Að þvi er snertir matið á fiskinum umsjónina með útskipun og ferming 
er ætlast til þess, að það fari fram á líkan hátt og nú, þannig að aðalstarfið 
við matið o. s. frv. sje framkvæmt af hinum lögskipuðu fiskimatsmönnum 
undir umsjón yfirflskimatsmannsins, sem einn gefur út matsvottorðin og hefur 
ábyrgðina á matinu en fiskimatsmennirnir eru undirmenn hans og skylt að 
sjálfsögðu að hlýða fyrirskipunum hans.

Yfirmatsmaðurinn i Reykjavik hefnr lýst þvi yfir, að ákvæði hinna 
núgildandi erindisbrjefa, sem að framan er getið, hafi reynst hagfeld. Þó verð- 
ur að breyta þeim að nokkru leyti, ef matskyldan og breytingin á umdæm- 
unum yfirfiskimatsmannanna kemst á.

Um 2. gr.
Það er ætlast til þess, að ráðherra skipi yfirfiskimatsmennina eins og 

nú, en að þeim, sem eru ekki áður reyndir i þessum störfum, skuli gert að 
skyldu, áður en þeir takast starfið á hendar, að dvelja hjer syðra, þar sem 
fiskverkun er lengst á veg komin, og kynnast tlokkun á fiski og umbúnaði 
um hann til útflutnings.



LTm 3. gr.
Það virðist sjálfsagt að launa yfirmatsmennina úr landssjóði og svo 

sæmilega, að þeir geti gefið sig alla við störfum þeim, sem sýslan þeirra fylgir.
Eftir tillögum beggja hinna núverandi yfirmatsmanna er hjer farið fram 

á, að bætt sje 3 nýjum yfirfiskimatsmönnum við, sem er talið nægja í bráð, 
en gjört er ráð fyrir að auka megi tölu þeirra með ijárveitingu til nýrra yfir- 
fiskimatsmanna á fjárlögum, án þess að breyta þurfi lögum þessum. Um- 
dæmaskipunin er og sett eftir tillögum yfirmatsmannanna.

Um 4. gr.
Hjer er ætlast til, að fiskimatsmennirnir sjeu skipaðir á sama hátt og nú.

Um 5. gr.
Það verður ekki hjá þvi komist að veita yfirfiskimatsmönnunum ferða- 

kostnað og hæfilega fæðispeninga, þvi laun þeirra mundu að öðrum kosti rýrast 
úr hófi fram ef þeir ættu sjálfir að standa straum af kostnaðinum við ferðir 
sínar. Það er lagt til að stjórnarráðið skuli, ef samkomulag ekki næst milli 
hlutaðeiganda, úrskurða reikninga þeirra yfir þenna kostnað, til þess að gjöra 
þá sem mest óháða útflytjendum.

Um 6. gr.
Þessi ákvæði miða einnig að þvi, að gjöra yfirfiskimatsmennina og 

fiskimatsmennina sem óháðasta þeim, sem þeir meta fisk fyrir eða hafa annað 
með þá vöru að sýsla, og ern í samræmi við ákvæði hinna núgildandi er- 
indisbrjefa.

Um 7. gr.
í þessari grein eru sett ákvæði um annað aðal-starf yfirfiskimats- 

manna, það að koma fiskverkuninni í sem best lag i umdæmum sínum, og 
það fult svo mikilsvert og matsstarf þeirra. í erindisbrjefunum er ætlast til 
að sett sjeu nánari ákvæði um skyldur þeirra i þessu efni, og að eftirlit sje 
með þvi af stjórnarráðsins hálfu, að þeir láti ekki undir höfuð leggjast að fara 
um umdæmi sín í þessu skyni. A ferðum í þessum erindum er ætlast til að 
þeir fái ferðakostnað úr iandssjóði en enga fæðispeninga.

Um 8. gr.
Sektirnar hefur orðið að setja nokkuð hátt, þar sem heilir skipsfarm- 

ar af saltfiski eru mikils virði, og verða sektirnar að vera nokkuð i hlutfalli 
við það.

Um 9. gr.
Bæði yfirfiskimatsmennirnar og fiskimatsmennirnir eru sýshmarmenn 

i þjónustu hins opinbera og verða þvi að sæta sömu hegningu og aörir slikir 
menn, ef þeir breyta móti skyldum sinum og ákvæðum þeim, sem sett eru 
eða sett verða um sýslan þeirra.


